
ABSTRAK 

Tujuan penyelidikan ini ialah membangun dan memvalidasi model pengajaran dan 

pembelajaran matematik berasaskan metakognitif, dan untuk mengenal pasti tahap 

perlakuan metakognitif pelajar dalam menyelesaikan masalah aljabar. Pelaksanaan 

pembangunan model terdiri daripada dua fasa, iaitu fasa 1 terdiri daripada lima tahap: 

a) kajian awal, mengkaji mengenai status quo sebelum proses pembangunan; b) 

perancangan model, terdiri daripada aktiviti perancangan komponen yang terdiri 

daripada instrumen dan perangkat pengajaran dan pembelajaran serta buku model; c) 

realisasi; d) kesahan model, kaji rintis, dan pembaikan. Dapatan kajian menunjukkan 

bahawa pembangunan dan validasi model pengajaran dan pembelajaran matematik 

berasaskan metakognitif mempunyai kualiti baik, yang memenuhi kriteria kesahan, 

praktikal dan keberkesanan. Sedangkan tahap perlakuan metakognitif dalam 

penyelesaian masalah aljabar yang terdiri daripada  empat aspek, iaitu kesedaran, 

strategi kognitif, perancangan dan pengesanan kendiri mempunyai min skor bagi 

masing-masing aspek berturut-turut sebesar 2.91, 2.98, 2.83, dan 2.85, manakala min 

skor keseluruhan daripada instrumen sebesar 2.89. Rekomendasi daripada kajian ini 

adalah: a) boleh dipertimbangkan sebagai model alternatif dalam pelaksanaan 

pengajaran dan pembelajaran aljabar di Sekolah Menengah Pertama; b) terdapat 

peluang bagi para penyelidik untuk melaksanakan kajian praktikal model pada pelajar 

tingkatan yang sama dengan bahagian kajian yang berbeza atau berbeza mengenai 

tingkatan dan bahagian kajian.   

ABSTRACT 

 

The purposes of this study was to develop and to validate a model of metacognitive-

based teaching and learning of mathematics and to analyze phases how to utilize 

student metacognitive in solving algebra problems. There are two phases in 

developing a model of metacognitive-based teaching and learning of mathematics. 

Phase 1 consists of four stages, namely: a) preliminary study, based on theoretical 

basis and previous studies; b) model planning, which consists of instrument planning 

and component of teaching and learning, and also a model book; c) realization; d) 

model validity, tryout, and refinement. Meanwhile, phase 2 covers the implementation 

of the developed model and the study into the prosedures of metacognitive treatment. 

The results show that the development of a model of metacognitive-based teaching 

and learning is valid, practical, and effective. If the average number of the 

metacognitive treatment in solving algebra problem namely awareness, cognitive 

strategy, planning, and rechecking orderly reach 2.91; 2.98; 2.83 and 2,85, 

respectively with the total average of the aspect 2.89. Based on the findings, it is 

recomended that the yielded model: a) can be considered as an alternative model in 

the teaching and learning of algebra at Junior High School; b) provide the next 

researchers with opportunities to do studies on the model for both students at the same 

level with different points of view and those at different levels with different 

perspectives. 

PENDAHULUAN 

 

 

 

 

1.1   Pengenalan 

 

Dari segi sejarah evolusi dan kurikulum pendidikan, tujuan pendidikan secara am 

boleh difahami daripada tiga perspektif, iaitu: a) pembangunan manusia; b) 

pembangunan negara; dan c) pembangunan sumber manusia untuk kapitalisme 

(Sufean, 2002). Ditinjau daripada sudut pembangunan manusia, dibahagi menjadi 

empat asas utama yang dicadangkan, iaitu learning to know ialah proses pengajaran 

dan pembelajaran yang dilaksanakan agar pelajar memperoleh pengetahuan yang luas, 

terutama tentang ilmu asas yang akan digunakan dalam kehidupan, learning to do 

ialah proses pengajaran dan pembelajaran yang mengarah kepada aspek keterampilan, 

pelajar diharapkan boleh mengamalkan apa yang telah diketahuinya, learning to be 

ialah proses pengajaran dan pembelajaran yang menekankan kepada peningkatan 

potensi pelajar sesuai dengan minat dan bakatnya, dan yang terakhir adalah learning 

to live together ialah proses pendidikan yang boleh menghasilkan pelajar memiliki 

kemampuan untuk hidup secara damai, toleran, dan bekerjasama dengan sesamanya 

(Suparlan, 2004; Asri, 2005). 

 

Ditinjau daripada segi pembangunan kebangsaan Indonesia, tujuan pendidikan 

adalah usaha mencerdaskan kehidupan bangsa dan mempertingkatkan kualiti manusia 

Indonesia yang beriman, bertakwa, dan berakhlak mulia serta menguasai ilmu 

pengetahuan, teknologi, dan seni bagi mewujudkan masyarakat yang maju, adil, 

makmur dan beradap berdasarkan Pancasila dan Undang-Undang Dasar 1945 (UU 

No. 20 Tahun 2003). 

 

 Manakala ditinjau daripada segi pembangunan ekonomi, pendidikan 

merupakan salah satu bentuk pelaburan manusia yang menanamkan ilmu 

pengetahuan, keterampilan, kepakaran, nilai, norma, sikap, dan perilaku yang berguna 

bagi manusia sehingga boleh mempertingkatkan kualiti belajar dan produktifitinya. 

Dengan meningkatnya kualiti belajar, maka produktiviti seseorang meningkat 

sehingga akan mempertingkatkan pendapatan dan luaran yang berupa barang dan jasa 

untuk masyarakat. Ini bererti akan mempertingkatkan pertumbuhan ekonomi (Abas, 

2004), selain itu, pendidikan juga menjadi agen untuk melahirkan sumber insan untuk 

bidang awam dan swasta, termasuk didalamnya adalah guru (Sufean, 2002). 

 

Beberapa aspek bagi mencapai tujuan pendidikan tersebut, iaitu pelajar, 

kurikulum, kemudahan dan guru (Abd Rahim, 2005; Ibrahim, 2004). Daripada faktor 

tersebut, guru adalah faktor utama dalam proses pendidikan dan merupakan bahagian 

yang sangat penting dalam proses pengajaran dan pembelajaran (Ibrahim, 2004; Fasli  

& Dedi, 2001; Syaiful, 2000). Guru yang berkualiti boleh melakukan pengajaran dan 

pembelajaran yang berkualiti, implikasinya akan dihasilkan pelajar yang berkualiti 

dan hal ini bererti akan memberikan impak kepada pendidikan yang berkualiti. Guru 

yang berkualiti merupakan salah satu daripada pelaksanaan profesionalisme dalam 

menjalankan tugas. 

 

Seseorang akan bekerja secara profesional apabila memiliki kemampuan dan 

motivasi, ertinya jika seseorang bekerja secara profesional maka ia memiliki 

kemampuan kerja yang tinggi dan kesungguhan hati untuk mengerjakan pekerjaannya 

dengan sebaik-baiknya (Ibrahim, 2004). Guru sebagai tenaga profesional berperanan 

untuk mempertingkatkan martabat dan sebagai agen pembelajaran yang berperanan 

untuk mempertingkatkan kualiti pendidikan nasional (UU No.14 Tahun 2005). Jika 

profesionalisme guru ditingkatkan, sudah pasti meningkatnya kualiti pembelajaran 

dan implikasinya ialah meningkatnya kualiti prestasi pelajar. Dengan meningkatnya 

kualiti prestasi pelajar, sekolah menjadi berkualiti dan hal ini akan mempertingkatkan 

kepercayaan masyarakat, terutama ibu bapa.   

 

Sebahagian usaha yang dijalankan pemerintah yang mempunyai kewajipan 

untuk mempertingkatkan kualiti guru melalui pelbagai aktiviti, antaranya adalah 

kegiatan Musyawarah Guru Mata Pelajaran (MGMP), sebagai kumpulan bagi guru-

guru untuk mempertingkatkan kualiti pengajaran dan pembelajaran untuk setiap 

subjek pelajaran. Untuk itu perlu dilakukan penambahbaikan melalui reformasi 

pendidikan dengan memperhatikan konsep belajar dan pembelajaran, bagaimana 

seharusnya pelajar belajar dan bagaimana pula guru melakukan aktiviti pengajaran 

(Brook & Brook, 1993; Wina, 2008). Reformasi pendidikan bererti usaha penciptaan 

program-program yang berfokus kepada penambahbaikan kualiti pengajaran dan 

pembelajaran, sehingga kegiatan pengajaran betul-betul sebagai aktiviti untuk 

menyelesaikan kegagalan pelajar dalam belajar (Podhorsky & Moore, 2006). Untuk 

itu, seorang guru dalam menjalankan tugas hendaknya memiliki minimum empat 

kecekapan asas, iaitu kecekapan pedagogi, kepribadian, profesional dan sosial.  

 

Kecekapan pedagogi adalah kemampuan mengurus pengajaran dan 

pembelajaran yang meliputi pemahaman terhadap pelajar, perancangan, pelaksanaan 

dan evaluasi pengajaran dan pembelajaran serta pembangunan pelajar untuk 

mengamalkan pelbagai potensi yang dimilikinya. Kecekapan ini terdiri daripada:       

a) memahami bentuk ciri khas pelajar daripada aspek-aspek fizikal, sosial, moral, 

kultural, emosional dan intelektual; b) memahami keadaan latar belakang keluarga 

dan sosial masyarakat daripada pelajar dan keperluan kegiatan belajar dalam konteks 

multikulturanisme; c) memahami gaya belajar dan kesukaran belajarnya;                    

d) memberikan kemudahan bagi pembangunan potensi yang dimiliki pelajar;             

e) menguasai prinsip dan teori pengajaran dan pembelajaran; f) mengembangkan 

kurikulum bagi peningkatan kualiti prestasi pelajar; g) mengembangkan pengajaran 

dan pembelajaran yang mendidik; dan h) melaksanakan evaluasi proses dan hasil 

pengajaran dan pembelajaran (Peraturan Menteri Pendidikan Nasional No.16 Tahun 

2007). 

 

Kecekapan kepribadian adalah sifat mantap, stabil, dewasa, bijak, berwibawa, 

sehingga boleh menjadi teladan bagi pelajar. Hal ini meliputi: a) penampilan diri 

sebagai pribadi yang mantap, stabil, dewasa, bijak dan berwibawa; b) penampilan diri 

sebagai pribadi yang berakhlak mulia dan boleh menjadi teladan bagi pelajar dan 

masyarakat; dan c) mengevaluasi prestasi kerja diri sendiri; d) mengembangkan diri 

secara berterusan. 

 

Kecekapan profesional adalah kemampuan penguasaan subjek pengajaran dan 

pembelajaran secara luas dan mendalam yang memungkinkan membimbing pelajar 

memenuhi piawaian kecekapan. Kecekapan ini meliputi: a) menguasai subjek 

pengajaran dan pembelajaran dan metodologi keilmuannya; b) menguasai struktur dan 

kurikulum subjek pengajaran dan pembelajaran; c) menguasai dan boleh 

memanfaatkan teknologi maklumat dalam kegiatan pengajaran dan pembelajaran;     

d) mengorganisasikan kurikulum; dan e) mempertingkatkan kualiti pengajaran dan 

pembelajaran melalui penyelidikan. 

 

Kecekapan sosial adalah kemampuan berkomunikasi secara berkesan dengan 

pelajar, rakan sejawat, dan masyarakat. Dengan kecekapan ini diharapkan guru boleh: 

a) berkomunikasi secara berkesan dan empati dengan pelajar, rakan sejawat dan 

masyarakat; b) memiliki sumbangan yang bermakna bagi pembangunan pendidikan, 

sama ada di persekitaran mereka berada, diperingkat daerah, kebangsaan mahupun 

antara bangsa; c) memanfaatkan teknologi maklumat untuk berkomunikasi dan 

pembangunan diri (Peraturan Menteri Pendidikan Nasional No.16 Tahun 2007). 

 

Dengan memiliki keempat-empat kecekapan tersebut diharapkan guru boleh 

mempertingkatkan kemampuan dirinya serta mengembangkan pendidikan secara 

berterusan mengikut perkembangan zaman. Keadaan pelajar juga memerlukan 

perhatian berkait dengan hasil belajarnya. Impak yang ditimbulkan adalah terdapat 



6 

 

 

pelajar yang proses belajarnya tidak hanya menjalankan aktiviti belajar dan tidak 

menyedari apa yang dipelajari. Dengan demikian diperlukan adanya guru yang 

menjalankan aktiviti pengajaran dan pembelajaran yang boleh mempertingkatkan 

kesedaran pelajar berkait dengan subjek yang sedang dipelajarinya. Bagi 

mempertingkatkan kesedaran pelajar terbabit dengan subjek yang sedang dipelajari 

boleh dijalankan melalui pengajaran dan pembelajaran yang berasaskan metakognitif.  

 

Berkait dengan matematik, banyak kajian mendapati bahawa subjek matematik 

merupakan subjek yang peratusan kegagalan tinggi dan pencapaian pelajar 

majoritinya pada tahap sederhana sahaja (Noorshah, 2004). Dapatan kajian tersebut 

sehala dengan keprihatinan para cendekiawan matematik terhadap masalah pelajar-

pelajar dalam menyelesaikan masalah matematik, namun kebanyakan pendidik 

menyedari bahawa pelajar-pelajar menghadapi kesukaran dalam penyelesaian masalah 

matematik (Noor Shah, 2004). Penyelesaian masalah matematik merupakan suatu 

proses yang abstrak dan rumit dan hal ini membabitkan pemikiran dan daya 

penaakulan manusia (NCTM,1980).  

 

Aljabar sebagai salah satu kajian dalam matematik, banyak kajian 

menunjukkan bahawa kesukaran dan pendekatan aljabar selalunya disebabkan oleh 

pengajaran aritmetik yang memfokus kepada keputusan proses aljabar berbanding 

dengan aspek perkaitan atau berstruktur. Pengajaran dan pembelajaran aljabar 

menekankan perwakilan simbol yang dihasilkan melalui proses generalisasi dengan 

mematematikkan pelbagai keadaan (Sfard, 1994). Beberapa kajian yang telah 

dilaksanakan dalam bidang aljabar bertumpu kepada penyelesaian masalah yang 

terbabit dengan strategi dan konsep yang mana ia menyarankan supaya guru-guru 

dapat melaksanakan pedagogi yang lebih berkesan dalam bilik darjah (Noor Shah, 

2004). Sedangkan aspek yang perlu memperoleh perhatian terhadap pengajaran 

aljabar adalah cara pelajar berfikir semasa menyelesaikan masalah. Hal ini diperlukan 

untuk mengetahui proses pemikiran matematik pelajar. 

 

Proses pemikiran matematik pelajar merupakan faktor yang kurang 

memperoleh perhatian, namun mempunyai peranan yang sangat bererti dalam 

penyelesaian masalah matematik, iaitu perlakuan metakognitif. Dengan demikian 

diperlukan adanya penekanan dalam pelaksanaan pengajaran dan pembelajaran 

matematik yang berfokus kepada proses berfikir pelajar, dan hal ini boleh 

dilaksanakan melalui pendekatan metakognitif. Menyedari pentingnya guru dan juga 

perlunya pendekatan metakognitif dalam pelaksanaan pengajaran dan pembelajaran, 

maka dalam penyelidikan ini dilaksanakan kajian mengenai pembangunan model 

pengajaran dan pembelajaran matematik berasaskan metakognitif.  

 

 

1.2  Matematik Sekolah dan Psikologi Pembelajaran Matematik 

 

Seorang guru dalam menjalankan aktivitinya hendaknya mengetahui mengenai 

pengertian, fungsi, tujuan dan peranan daripada matematik sekolah dan dilengkapkan 

dengan pengetahuan mengenai psikologi pengajaran dan pembelajaran matematik. 

Dengan mengetahui fungsi dan peranan matematik serta secara psikologik 

memahaminya, maka guru boleh melaksanakan pengajaran dan pembelajaran secara 

berkesan. 

1.2.1 Matematik Sekolah 

 

Impak daripada peningkatan globalisasi dan liberasisasi serta kemajuan teknologi 

maklumat, perlu dikukuhkan keupayaan dan keazaman masyarakat untuk menghadapi 

cabaran tersebut. Sebahagian usaha yang boleh dijalankan untuk menghadapi cabaran 

tersebut adalah dengan mempertingkatkan kualiti modal insan yang kukuh dan dapat 

menyokong pembangunan ekonomi yang berasaskan pengetahuan, mengukuhkan 

aktiviti penyelidikan dan pembangunan serta sains dan teknologi. Bagi mencapai 

keadaan tersebut diperlukan adanya wawasan pendidikan matematik, sehingga sumber 

manusia mempunyai pemikiran yang kritikal, inovatif, mempunyai pelbagai 

kemahiran, berdaya saing dan mempunyai kesanggupan untuk belajar secara 

berterusan.  

 

Kekuatan matematik adalah konsep yang dimajukan oleh National Council of 

Teacher of Mathematics (1991) dengan berlandaskan konstruktivisme untuk 

menandakan beberapa kebolehan yang dianggap perlu dimiliki oleh pelajar 

matematik: 

a) Kebolehan untuk menjalankan aktiviti seperti penerokaan, 

membuat konjektur, dan membuat taakulan secara logik. 

b) Kebolehan menyelesaikan masalahan yang bukan rutin. 

c) Kebolehan untuk menghubungkaitkan idea-idea dalam bidang 

matematik dan idea-idea matematik dengan aktiviti intelektual 

yang lain. 

d) Kebolehan untuk berkomunikasi tentang dan melalui matematik. 

e) Kebolehan untuk mengembangkan keyakinan diri dan 

kecenderungan untuk mencari, menilai dan menggunakan 

maklumat kuantitatif dan ruang dalam menyelesaikan masalah 

dan membuat keputusan. (Nik Aziz, 2008:66) 

Matematik merupakan ilmu yang mendasari perkembangan teknologi moden, 

mempunyai peranan penting dalam pelbagai disiplin dan memajukan daya fikir 

manusia. Perkembangan pesat di bidang teknologi maklumat dan komunikasi 

dilandasi oleh perkembangan matematik di bidang teori bilangan, aljabar, analisis, 

teori peluang dan matematik diskrit.   

 

Subjek matematik perlu diberikan kepada semua pelajar mulai dari sekolah 

rendah untuk membekali pelajar dengan kemampuan berfikir logik, analitis, 

sistematis, kritikal, dan kreatif, serta kemampuan bekerjasama. Kompetensi tersebut 

diperlukan agar pelajar boleh memiliki kemampuan memperoleh, mengurus, dan 

memanfaatkan maklumat bagi bertahan hidup pada keadaan yang selalu berubah, 

tidak pasti, dan kompetitif. 

 

Proses yang dijalankan membabitkan penglibatan pelajar dalam pelbagai 

pengalaman bermakna  yang boleh mendorong pelajar untuk menilai daya usaha 

matematik dan memahami serta menghargai peranan matematik dalam pembangunan 

masyarakat. Peranan tersebut boleh diambil oleh pelajar untuk membina kekuatan 

matematik setinggi mungkin sebagai inti daripada wawasan mengenai program 

matematik yang berkualiti (Nik Aziz, 2008). 

 

Matematik sekolah adalah matematik yang diajarkan di sekolah samada di 

pendidikan asas (Sekolah Dasar/SD, Sekolah Menengah Pertama/SMP) mahupun 

pendidikan menengah (Sekolah Menengah Atas/SMA), yang terdiri daripada 

bahagian-bahagian matematik yang dipilih guna membangun kemampuan-

kemampuan dan membentuk keperibadian yang berasaskan ilmu pengetahuan dan 

teknologi (Turmudi, 2001). Maklumat yang demikian sangat diperlukan bagi sekolah 

dan guru dalam melaksanakan kegiatan pengajaran dan pembelajaran, sehingga 

aktiviti yang dijalankan guru sesuai dengan hala yang diharapkan dalam mencapai 

tujuan pembelajaran matematik. 

 

Sebagai seorang guru dalam menjalankan tugas hendaknya mengetahui fungsi 

subjek yang diajarkan, termasuk guru matematik hendaknya mengetahui fungsi dan 

kegunaan daripada matematik sekolah. Dengan mengetahui fungsi dan kegunaan 

matematik sekolah, guru boleh menguhubung kaitkan dengan persekitaran sekolah, 

dalam hal ini sesuai dengan rancangan kurikulum yang dikembangkan iaitu 

Kurikulum Tingkat Satuan Pendidikan (KTSP). Selain itu, maklumat yang diperolehi 

guru boleh dimanfaatkan untuk menyelesaikan permasalahan yang ditemui pada 

subjek lainnya, ataupun dalam kehidupan nyata.  

 

Memperhatikan huraian diatas, boleh disampaikan fungsi daripada matematik 

sekolah iaitu: a) sebagai alat, pola fikir atau pengetahuan yang boleh dijadikan asas 

dalam pembelajaran; b) pembentukan pola fikir dalam pemahaman sesuatu pengertian 

mahupun dalam penalaran suatu hubungan antara pengertian-pengertian tersebut; dan 

c) matematik sebagai ilmu pengetahuan (Turmudi, 2001; Wahyudin, 2007). 

 

Setiap subjek pelajaran mempunyai tujuan untuk diajarkannya, dan secara am 

tujuan pembelajaran matematik adalah: 

 

 




